
Wěmata 9 

Ényí fí e alitanu lɛ́ɛ nɔ gbɔjɛ́ ɖe ɖo gbětótló mɛ ɔ́ ɖě wɛ un sixú mɔ din ɔ́, un ná jó 

togun ce dó, bó hɔn yi zɔ n'i bǐ. Đó yě bǐ wɛ dó afɔ gbě; yě bǐ wɛ nyí mɛsaɖutɔ́. 

Mawu Mavɔmavɔ ɖɔ: “Yě ɖo adingban ɖó wɛ ɔ́, a nǎ ɖɔ gǎ wɛ bó ɖo nu yětɔn mɛ, 

bɔ yě ɖo dida wɛ. Adingban wɛ kplá hwǐ bɔ é sɛ ayǐ ɖo to ɔ́ mɛ; nǔgbó ɖó acɛ ǎ. 

Đó yě fɔ́n ɔ́, yě nɔ́ ɖo dǎka xo dó dǎka jí wɛ. Yě tunwun nyɛ Mawu Mavɔmavɔ ɔ́ 

ǎ. (Jelemíi 9 :1-2) 

Hum! 

Agbɔn nɔ wa kpé gbejinɔtɔ́ lɛ́ɛ dó hwɛhuhu gbɛtɔ́ hwe yětɔn nú tɔn lɛ́ɛ kpódó mɛ 

e lɛ́ lɛ̌ dó yě lɛ́ɛ kpó sín xó wú! 

Kpɔ́ndéwú tɔn nyí Davídi, Elíi kpódó Aklúnɔ Jezu ɖésú kpó nɛ́. Éyɛ́ gbɔ bó wá 

kanbyɔ́ ahwanvú tɔn lɛ́ɛ gbe ɖokpó ɖɔ : 

Xó ɔ́ wlí nyɛ tawun, ɖó azɔn nabí e un ko tɛ afɔ suúlu Mawu tɔn jí é wɛ un nɔ 

kanbyɔ́. 

Mɛ ɖokpó ɖokpó ní cɔ́ éɖée dó xɔ́ntɔn tɔn wú; è ma ka gán jɛ nɔví mɛ tɔn wú ó, 

ɖó nɔví ɖo nɔví tɔn ba ná flú wɛ, bɔ xɔ́ntɔn ɖo xɔ́ntɔn tɔn nǔ ɖɔ kpé wɛ. Yě nɔ́ ɖo 

yěɖée blɛ́ wɛ, mɛɖé nɔ ɖɔ nǔgbó nú mɛɖé ǎ. Yě kplɔ́n ɖɛ̌ yětɔn ɖó adingban lɔ jí. 

Yě nɔ́ wa nǔ nyanya káká bó sɔ́ sixú lɛ́ kɔ wá gɔ̌n ce ǎ. Yě xo dǎka gbɔn dě ɔ́, yě 



nɔ́ xo gbɔn dě; yě ɖó adingban gbɔn dě ɔ́, yě nɔ́ ɖó gbɔn dě. Yě ba ná tunwun nyɛ 

Mawu Mavɔmavɔ ɔ́ ǎ. Xó e Mawu Mavɔmavɔ ɖɔ ɔ́ nɛ́. (Jelemíi 9 :3-5) 

 

Énɛ́ wú wɛ Mawu Mavɔmavɔ Nǔbǐwúkpétɔ́ ɔ́ ɖɔ: Un ná zé myɔ dó slá wǔ nú yě 

bó ná kpɔ́n nǔ e yě nyí é. Lě e un sixú wa nǔ xá togun ce gbɔn é jɛ́n nɛ́. (Jelemíi 

9 :6) 

Mawu nɔ́ ylɔ́ mɛ. É nɔ́ sɛ́ gbeyíɖɔ tɔn lɛ́ɛ dó, bó nɔ́ ɖó suúlu, bó nɔ́ lɛ́ nɔ te ganjí 

kpɔ́n hwɛhutɔ́ bónú é ná lɛ́ vɔ́ jɔ. Lo ɔ́, ényí suúlu tɔn wá yi avɔnu bǐ ɔ́, é nɔ́ dó afɔ 

xó ɔ́ mɛ, bɔ tódɔnnúmɛ tɔn nɔ syɛ́n ɖésú. 

Mawu ɖɔ: “Un ná sɔ́ Jeluzalɛ́mu dó húzú dǒglin; un ná sɔ́ dó húzú nɔtɛn nú ayǐsájɛ 

lɛ́ɛ. Un ná sɔ́ Judáa toxo ɖě lɛ́ɛ dó húzú gbětótló, mɛɖé ná nɔ fínɛ́ ǎ. Gbɛtɔ́ e ɖó 

nǔnywɛ́ bó mɔ nukúnnú jɛ nǔ énɛ́ lɛ́ɛ mɛ é ɖě ká ɖe a? Ényí Mawu Mavɔmavɔ ɖɔ 

xó nú mɛ mɔ̌hunkɔtɔn hǔn, é ní bó ɖɔ nǔ e wú to ɔ́ gba ɔ́, nǔ e wú é ji zo bó cí 

gbětótló e mɛ mɛɖé má nɔ́ gbɔn ǎ é ɖɔhun é. Énɛ́ ɔ́, Mawu Mavɔmavɔ yí gbe ɖɔ: 

“Sɛ́n ce e un ná yě ɔ́ wɛ yě jǒ dó wú wɛ nǔ cí mɔ̌. Yě ɖótó gbe ce ǎ. Yě xwedó xó 

ce ǎ. Nǔ e yě xwe ɔ́ wɛ yě nɔ́ wa; yě nɔ́ sɛn vodún Baalu lě e tɔ́gbó yětɔn lɛ́ɛ kplɔ́n 

yě gbɔn é.  (Jelemíi 9 :10-13) 

Ɖě e é ná nyí wiwa bɔ yě ná kplɔ́n sɛ́n Mawu tɔn ɔ́ vǐ yětɔn lɛ́ɛ ɔ́, yě mɛ e nyí 

mɛjítɔ́ lɛ́ɛ nɔ́ kplá vǐ lɛ́ɛ bó nɔ́ mɔ nǔmɛsɛn lɛ́ɛ sín awo nú yě bónú yě jɛ hun sɛn 

jí sín vǔ. Nǔ baɖabaɖa ɖésú wɛ. 

Énɛ́ wú wɛ nyɛ Mawu Mavɔmavɔ Nǔbǐwúkpétɔ́ ɔ́, nyɛ Mawu Izlayɛ́li tɔn ɔ́, un ɖɔ 

un ná ná ama e vɛ́ dódó ɔ́ togun élɔ́, bɔ é ná ɖu. Un ná ná ɛ sin e mɛ è kɔn nǔvɛ́nu 

dó é, bɔ é ná nu. (Jelemíi 9 :14) 

Abusɛ́nti ɔ́, ama ɖé wɛ, bó nɔ́ yi nu ǎ. Nǔ vɛ́ nu wɛ. Akpajlɛ́ énɛ́ ɔ́, lě e kɛntɔ́ lɛ́ɛ 

ná xá Jeluzalɛ́mu toxo ɔ́ bó wlí ahwankannumɔ toví lɛ́ɛ tɔn gbɔn ɔ́ dó gesí wɛ é 

ɖe. 

Xó e Mawu Mavɔmavɔ Nǔbǐwúkpétɔ́ ɔ́ ɖɔ ɔ́ ɖíe: Mi lin tamɛ kpɔ́n ganjí! Mi yi da 

mɛ e nɔ ya avǐ lɛ́ɛ bónú yě ní wá; nyɔ̌nu e nyɔ́ avǐ ya ganjí lɛ́ɛ ní wá. Togun ɔ́ ɖɔ: 

“Yě ní yá wǔ wá dó gbɛvíhan dó mǐ jí. Đasin ní ɖo nukún mǐtɔn jí gosín wɛ; ɖasin 

ní ɖo nukún mǐtɔn jí. Jelemíi ɖɔ: “È ɖo gbɛvíhan se wɛ sín Sinyɔ́ɔ: Étɛ́ ɖíe! Gbɛ 

mǐtɔn vɔ lo. Mǐ ɖu winnyá; mǐ na hɔn jó to mǐtɔn dó. È gba xwé mǐtɔn bǐ. Nyɔ̌nu 

lɛ́ɛ e mi, mi ɖótó Mawu Mavɔmavɔ xó ɔ́; tó mitɔn ní se xó e ɖo nu tɔn mɛ tɔ́n sín 



wɛ ɔ́. Mi kplɔ́n gbɛvíhan nyɔ̌nuví mitɔn lɛ́ɛ, mi kplɔ́n nǔwamɛhan élɔ́ miɖée 

(Jelemíi 9 :16-19) 

Ɖo Izlayɛ́li ɔ́, nyɔ̌nu ɖé lɛ́ɛ tíin bó nyí avǐyatɔ́ ɖeɖóvo ɖé lɛ́ɛ. Bɔ avǐ ɔ́ wɛ yědɛɛ 

lɛ́ɛ nɔ́ ya bó nɔ́ sa xwexwe dó ji nǔwamɛ han dó aluwɛ e mɛ hɛ̌nnu ɔ́ bǐ jɛ é tamɛ. 

Gbɛvíhan énɛ́ lɛ́ɛ ɖó yɛsu yětɔn lɛ́ɛ ganjí, bɔ mɛ e ɖ’é mɛ lɛ́ɛ jɛ́n nɔ́ mɔ do ná. 

Hú gǎn mɔ̌ ɔ́, Jelemíi ɖo nyɔ̌nu lɛ́ɛ da wɛ ɖɔ yě ní yi ba azɔ̌ ɖé bó ná wa azɔn 

ɖokpó, ɖó énɛ́ ɔ́ kɛ́ɖɛ́ wɛ ná nyí nǔ tají ɔ́ ɖo awěxomɛ ɖaxó e jǎwe ɔ́ mɛ. 

Kú fán dǒ mǐtɔn; kú byɔ́ xwé mǐtɔn ɖagbe ɖagbe lɛ́ɛ gbe. Kú hu yɔkpɔ́vú lɛ́ɛ 

kɔn nyi alixo alixo; é hu dɔ̌nkpɛvú lɛ́ɛ kɔn nyi tokplétɛn lɛ́ɛ. Mawu ɖɔ: 

Jelemíi, ɖɔ nú yě ɖɔ nyɛ Mawu Mavɔmavɔ ɖɔ: mɛ kúkú gbɔn kɔ́ mɛ, è fúnfún 

zunkɔ́ gbɔn gle mɛ ɖɔhun. Mɛ kúkú tɛ́ gbɔn kɔ́ mɛ è xo hankán kɔn nyi ayǐ ɖo 

nǔkún-yatɔ́ lɛ́ɛ gúdo ɖɔhun, mɛɖé ká ɖe bó ná bɛ́ ǎ. (Jelemíi 9 :20-21) 

Nǔkúnyatɔ́ ɔ́ hɛn nǔkúnyanú tɔn bó ɖo nǔkún ya sɔ́ nyi gudo wɛ bónú azɔ̌watɔ́ e 

ɖo yo tɔn nu lɛ́ɛ ná nɔ́ bɛ́. Gbɛtɔ́ e è nǎ hu lɛ́ɛ ná cí nǔkún e è ya kɔn nyi ayǐ é 

ɖɔhun kpɔ́. Mɛɖé ná tlɛ ɖe bó ná sɔ́ cyɔ́ lɛ́ɛ yi ɖi ǎ. 

Xó e Mawu Mavɔmavɔ ɖɔ ɔ́ ɖíe: Mɛ e ɖó nǔnywɛ́ ɔ́ má sɔ́ nǔnywɛ́ tɔn dó yí go ná 

ó; mɛ e dó hlɔ̌nhlɔ́n ɔ́ má sɔ́ hlɔ̌nhlɔ́n tɔn dó yí go ná ó. Mɛ e jɛ dɔkun ɔ́ má sɔ́ 

dɔkun tɔn dó yí go ná ó. Nú mɛɖé jló ná jlá ajɔ̌ nú éɖée ɔ́, nǔ e mɛ ɔ́ ná sɔ́ dó jlá 

ajɔ̌ nú éɖée ɔ́ wɛ nyí tunwun e é tunwun mì ɔ́; tunwun e é tunwun mì ɖɔ nyɛ Mawu 

Mavɔmavɔ wɛ nɔ wa ɖagbe, nyɛ wɛ nɔ wa nǔ jlɔ́jlɔ́, nyɛ wɛ nɔ wa nǔ ɖó sɛ́nxwi 

jí ɖo ayǐkúngban jí ɔ́, wɛ é ná sɔ́ dó jlá ajɔ̌ nú éɖée; ɖó mɛ mɔ̌hunkɔ lɛ́ɛ sín nǔ wɛ 

nɔ́ nyɔ́ nyɛ Mawu Mavɔmavɔ nukún mɛ. (Jelemíi 9 :22-23) 

Wěmafɔ élɔ́ mɛ wɛ mɛsɛ́dó Pɔ́lu mɔ gbɔdémɛ sín bó ɖɔ : 

É ka ɖo mɔ̌ có, lě e Mawuxówéma ɔ́ ɖɔ gbɔn ɔ́ ɖíe: “Nú mɛɖé jló ná jlá ajɔ̌ nú 

éɖée ɔ́, ní jlá ɖó Aklúnɔ ɔ́ wú. (2 Kɔlɛ́tinu 10 :17) 

Gbɛtɔ́ goyítɔ́ ɔ́, nǔnywɛ́ é ɖésúnɔ tɔn wú wɛ é nɔ́ ɖeji dó, tɛn e mɛ é ɖe ɖo gbɛtɔ́ 

lɛ́ɛ tɛ́ntin é, kpódó dɔkun tɔn maxa maxa lɛ́ɛ kpán wɛ nyí nǔ e wú é nɔ́ gán jɛ lɛ́ɛ. 

Kpɔ́ jɔ kpɔ́ énɛ́ ɔ́ tíin éhɔ́nmɛ, ɖo tají ɔ́, gbɛtɔ́ nukúnɖéjí lɛ́ɛ mɛ. Nú nǔsúɖaxó gbɛ 

ɔ́ tɔn lɛ́ɛ, toxóɖɔgbɛ́gán lɛ́ɛ kpódó ajɔ̌tɔ́ akwɛ́nɔ ɖaxó ɖaxó lɛ́ɛ kpó ɔ́, walɔ e gbɛtɔ́ 

ɖó ná zán é kpódó afɔɖiɖe tɔn lɛ́ɛ kpó ɖě nyí nǔ e ɖo tají é ǎ. Nǔ e ba wɛ yědɛɛ lɛ́ɛ 

ɖe kpowun jɛ́n kó nyí akwɛ́ kpódó acɛkpikpa kpó. 



Mawu Mavɔmavɔ ɖɔ: Éɖíe, azǎn ɔ́ jǎwe, bɔ un ná dɔn tó nú mɛ e gbo ada, bo 

ká jɛ ada gbigbo nyí kpowun lɛ́ɛ. Un ná dɔn tó nú Ejípunu lɛ́ɛ, nú Judáanu 

lɛ́ɛ, nú Edɔ́munu lɛ́ɛ. Un na dɔn tó nú Mɔwabunu lɛ́ɛ, un ná dɔn tó nú 

Amumɔ́ɔ ví lɛ́ɛ, bó dɔn tó nú yě mɛ e nɔ nɔ gbětótló mɛ bó nɔ́ xwlɛ́ gekplá 

yětɔn lɛ́ɛ, ɖó mɛ énɛ́ lɛ́ɛ ɖěbǔ gbo ada ǎ, bɔ Izlayɛ́li togun ɔ́ ká jɛ adagbotɔ́ nyí 

kpowun. (Jelemíi 9 :24-25) 

Hunsinsɛn kpódó sinsɛn nukún ta tɔn bló nú Mawu e wú nɔví Izlayɛ́li ví lɛ́ɛ ɖe 

hwenɛ́nu lɛ́ɛ ɖe gba wɛ Jelemíi kpo ɖe. Ada e è gbo ɖo wěxo ɔ́ wɛ ɖo tají ǎ; lo ɔ́, 

adagbigbo ayixa mɛ tɔn ɔ́ wɛ ɖo tají. 

Wěmata 10 

Izlayɛ́li togun e mi, mi ɖótó xó e ɖɔ nú mi wɛ Mawu Mavɔmavɔ ɖe ɔ́! Xó e é ɖɔ ɔ́ 

ɖíe: Mi ma xwedó walɔ akɔta ɖě lɛ́ɛ tɔn ó; mi ma ɖi xɛsi nú wuntun e è nɔ mɔ ɖo 

jǐxwé lɛ́ɛ ó; akɔta énɛ́ lɛ́ɛ wɛ nɔ ɖi xɛsi nú wuntun jǐxwé tɔn lɛ́ɛ. (Jelemíi 10 :1-2) 

Wuntun tɛnmɛ tɛnmɛ e ɖo jǐnukúnsin lɛ́ɛ wɛ kosi nǔmaɖitɔ́ lɛ́ɛ nɔ́ sɛn, ɖi hwe, sun 

kpódó sunví lɛ́ɛ kpó. Nǔ énɛ́ lɛ́ɛ wɛ nɔ́ sɔ́ nǔmɛsɛn yětɔn lɛ́ɛ sín afɔ ɖó te nú yě. 

Wuntun e ɖo jǐnukúnsin lɛ́ɛ wɛ yě nɔ́ tínmɛ : sun wlí hwe nɛ́ lɛ́ɛ kpódó tɛn e mɛ 

sunvísɛkplétɛn ɖokpó ɖokpó ɖe ɔ́ kpó. Nǔ énɛ́ lɛ́ɛ wɛ yě nɔ́ xwedó do tunwun enyíi 

ɖɔ nyɔ̌ná abǐ afɔkú ná tíin nú ayǐkúngban ɔ́. 

Éhɔ́nmɛ din ɔ́, wuntun tɛnmɛ tɛnmɛ lɛ́ɛ xixa ɖe bɔ gbɛtɔ́ lɛ́ɛ kpɔ́n dó ɖɔ nǔ e 

Lɔ̌nfínkɛ́nsɔ́xú ɔ́ dó kɛ́tɔ́ ɖokpó ɖokpó jí é. Yě mɛ e nɔ mɔ nǔ nú mɛ lɛ́ɛ xó ɖɔ wɛ 

un ɖe nɛ́. Vogbingbɔn ɖě ɖo yě ɖě tɛ́ntin ǎ. 

Sinsɛn akɔta ɖě lɛ́ɛ tɔn ɔ́, nǔ yǎyá wɛ, jɔhɔn kpowun wɛ, é hú mɔ̌ ǎ. È nɔ yi 

zunkan mɛ bó nɔ́ yi gbo atín bɔ alɔnuzɔ́watɔ́ nɔ́ bɔ asyɔ́ nyi wú. È nɔ kɔn 

kpatágan kpó siká kpó dó atín. È nɔ sɔ́ zǔnkpé bó nɔ xwe hǔnjɛ́n d'é mɛ, bónú 

é má dán ó. Nǔmɛsɛn énɛ́ lɛ́ɛ cí xɛblɛ́nú e ɖo kákan mɛ ɔ́ ɖɔhun; yě nɔ́ ɖɔ xó 

ǎ; mɛ wɛ nɔ sɔ́ nǔmɛsɛn énɛ́ lɛ́ɛ, ɖó yě sixú ɖi zɔnlin ǎ. Mi ma ɖi xɛsi nú yě ó; 

yě sixú wa ɖagbe ǎ, yě ká sixú wa nyanya ǎ. (Jelemíi 10 :3-5) 

Nǔmɛsɛn lɛ́ɛ ma nyí bǒcyɔ́ ǎ ɔ́, é ka nɔ́ gan e è sínsín é ɖě, abǐ atínkpavǐ e è kɔn 

siká dó é ɖě, gɛ́gɛ́ ɖi nǔmɛsɛn Ɛndi tomɛ nu lɛ́ɛ tɔn ɖɔhun. É sɔ́ hú mɔ̌ ǎ ! Lě e 

Jelemíi ɖɔ gbɔn é jɛ́n wɛ. Tɛn e mɛ jɛxá yě ɔ́ sɔ́ hú gle mɛ fí e asɔblɛ́nú nɔ́ nɔ é ǎ. 



Mawu Mavɔmavɔ, mɛ ɖé ka sixú cí hwɛ ɖɔhun a? A d'agba bɔ nyǐkɔ towe yi jǐ 

tawun ɖó hlɔ̌nhlɔ́n towe wú. Akɔta lɛ́ɛ bǐ xɔ́sú, mɛ̌ ma ká ná ɖó sísí nú we ǎ? Hwi 

wɛ è ɖǒ ná ɖó sísí ná, ɖó nǔnywɛ́tɔ́ e ɖo axɔ́súɖuto lɛ́ɛ bǐ mɛ, gbɔn akɔta lɛ́ɛ bǐ mɛ 

ɔ́, è sixú jlɛ́ ɖě dó wǔ we ǎ. Yě bǐ wɛ jɔ xlo, bó jɔ yɛyi. Vodún sinsɛn ɔ́, nǔ yǎyá 

kpowun wɛ. Nǔmɛsɛn énɛ́ lɛ́ɛ ɔ́, kpatágan gbajagbaja e è hɛn sín Taasísi, abǐ siká 

e è hɛn sín Wufázi ɔ́ wɛ è nɔ dó ba acɔ́ ná. Alɔnuzɔ́watɔ́ ɖé wɛ nɔ́ tun yě, nǔtuntɔ́ 

ɖé wɛ nɔ wa azɔ̌ yětɔn. È nɔ zé avɔ vɔvɔ abǐ fɛ́sinnɔ dó ba acɔ́ nú yě. Nǔmɛsɛn 

énɛ́ lɛ́ɛ ɔ́, gbɛtɔ́ sín alɔ wɛ bló bǐ. Lo ɔ́, Mawu Mavɔmavɔ wɛ nyí Mawu ɖokpó e 

tíin é; é wɛ nyí Mawu, bó nyí axɔ́sú káká yi káká sá. È sin xomɛ ɔ́ ayǐkúngban nɔ 

dán wǔ, akɔta lɛ́ɛ nɔ́ sixú nɔ te xomɛsin tɔn nukɔn ǎ. (Jelemíi 10 :6-10) 

Xógbe élɔ́ lɛ́ɛ nyí nǔ è ɖɔ ɖo nufló jí kpowun xó ɖé ǎ. Lo ɔ́, nǔɖiɖi nǔgbó asúká 

ɖexlɛ́ wɛ è ɖe mɔ̌, ɖó hwenɛ́nu ɔ́, acɛ nǔmɛsɛn ɖé ɖó ɔ́, dɔkun e ɖo togun e nɔ 

xomlá ɛ lɛ́ɛ sí ɔ́ wɛ è kpɔ́n bó nɔ́ dó jlɛ́. Hǔn ée Izlayɛ́li wá xwe mɛ kan nu din é 

ɔ́, é jló ná cí ɖɔ nǔmɛsɛn Babilɔ́nu tɔn lɛ́ɛ hú gǎn Aklúnɔ Mavɔmavɔ ɔ́ nɛ́. 

Hwenɛ́nu tɔn mɛ ɔ́, Aklúnɔ Mavɔmavɔ e bló nǔ bǐ bó ɖo nǔ jí kpɔ́n wɛ ɔ́ wɛ nyí 

Mawu gbɛɖe nǔgbó ɖokpó géé wú è hɛn ɔ́, è nǎ ɖeji dó é. Éyɛ́ ɖokpónɔ nukɔn wɛ 

wɛ̌kɛ́ ɔ́ bǐ nɔ́ sísɔ́ ɖe. 

Xó e mi ná ɖɔ nú akɔta lɛ́ɛ ɔ́ ɖíe, mi ná ɖɔ: Nǔmɛsɛn e é má nyí yě wɛ ɖó 

jǐnukúnsin ɔ́ ǎ, é má ká nyí yě wɛ ɖó ayǐkúngban ɔ́ ǎ lɛ́ɛ ɔ́, yě bǐ wɛ ná bú sín 

ayǐkúngban ɔ́ jí; yě bí wɛ ná bú sín hwe glɔ́ fí. (Jelemíi 10 :11) 

Wěmafɔ élɔ́ ɔ́, é nyí Eblée gbe mɛ wɛ è wlán dó ǎ; lo ɔ́, Alamɛ́ɛ gbe mɛ wɛ è wlán 

dó. Alamɛ́ɛ gbe ɔ́ wɛ nyí gbe ɖaxó bǐ e ɖo nukɔn ɖo gbɛ ɔ́ mɛ hwenɛ́nu é. Gbe élɔ́ 

e mɛ wěma ɔ́ húzú byɔ́ é ná agbɔ̌n kpódó acɛ kpó vo tawun wěma ɔ́. Jelemíi wlán 

dó así nú Izlayɛ́li sín kannumɔ ahwan wlí lɛ́ɛ ɖɔ yě jɛ dɔ̌n ɔ́, yě ná ɖɔ nú 

Babilɔ́nunu lɛ́ɛ ɖɔ nǔmɛsɛn yětɔn lɛ́ɛ bǐ wɛ nyí nǔvɔ́nɔ, bɔ è nǎ gba yě bǐ hánnyá 

zaanɖé. Tínmɛ tɔn ɖɔ Aklúnɔ Mavɔmavɔ ɔ́ wɛ nyí Mawu nǔgbó ɖokpó e ɖe é. 

Mawu ɔ́, hlɔ̌nhlɔ́n tɔn wɛ é dó ɖó ayǐkúngban ɔ́, nǔwúkpíkpé tɔn wɛ é dó ɖó gbɛ 

ɔ́, nǔnywɛ́ tɔn wɛ é dó ɖó jǐnukúnsin ɔ́. Amɔ̌, Mawu Jakɔ́bu ví lɛ́ɛ tɔn ɔ́, è sixú jlɛ́ 

ɛ dó nǔmɛsɛn yětɔn énɛ́ lɛ́ɛ wú ǎ, ɖó é wɛ ɖó nǔ bǐ; togun Izlayɛ́li tɔn wɛ ka nyí 

togun e é sɔ́ bɔ é nyí étɔn é. Nyǐkɔ tɔn nyí Mawu Mavɔmavɔ Nǔbǐwúkpétɔ́. 

(Jelemíi 10 :12, 16) 

Akɔta Judáa tɔn ɔ́ wɛ nyí togun e Mawu ɖe ɖó vo nú éɖée bɔ é nyí étɔn. É wɛ nyí 

nǔɖókan Mawu tɔn e vɛ́ axi n’i hú nǔ bǐ é. Akɔta e ɖo gbɛ ɔ́ mɛ lɛ́ɛ nɔ́ má 



ayǐkúngban ɔ́ dó wǔ lě e é jló yě gbɔn é. Amɔ̌ Izlayɛ́li sín dɔkun e nyí yɛ̌yi n’i hú 

nǔ bǐ ɔ́ wɛ nyí ɖɔ Aklúnɔ Mavɔmavɔ ɔ́ nyí Mawu tɔn. 

Mawu Mavɔmavɔ, un tunwun ɖɔ ali e jí gbɛtɔ́ nɔ́ gbɔn ɖo gbɛmɛ fí ɔ́, é kún 

nyí é ɖésú wɛ nɔ́ ɖe ó. Gbɛtɔ́ ɖésú sixú xlɛ́ ali e é ná gbɔn é éɖée ǎ. (Jelemíi 

10 :23) 

Lě do e Jelemíi ɖó hudó ɖɔ Mawu ní wá gɔ́ alɔ n’i sɔ ɔ́ ɖɔ wɛ é ɖe. Gbɛtɔ́ sixú kpé 

wú bó kplá gbɛzán é ɖésúnɔ tɔn ǎ. Mɔ̌ wɛ é kó ɖe sín do, bɔ mǐ ná mɔ nukúnnú jɛ 

wú sín yɔkpɔ́vú mɛ. 

Éhɔ́nmɛ ɔ́, ninɔmɛ blá wǔ ɖaxó mɛ wɛ ayǐhínhɔ́n e mɛ mǐ ɖe ɔ́ ɖe. Dǎka baɖabaɖa 

lɛ́ɛ kpódó nǔmasɔgbe tɛnmɛ tɛnmɛ lɛ́ɛ kpó wú wɛ è ɖe hwebǐnu. Bɔ mɛɖé ka nɔ 

sa sɛ́n dó ǎ, ɖó mǐ jó sɛ́n e Mawu ná mǐ ɖo xó tɔn mɛ́ɛ lɛ́ɛ dó. 

Mɛ e ɖo mǐ kplá wɛ éhɔ́nmɛ lɛ́ɛ tunwun fí e mǐ ná yi ɔ́ ɖó vo nú fí e mǐ ma ɖó ná 

yi ǎ é ǎ. Yě tunwun nǔgbó ɔ́ ɖó vo nú adingban ǎ, yě tunwun ɖagbe ɖó vo nú 

nyanya ǎ. Nǔnywɛ́ yětɔn bǐ nyí : vɛ̌ zɔn mǐ yi fi e un sísɛ́ we xwe ɔ́ kpowun. Nyi 

wɛ nyí ényɔ́watɔ́, bɔ un nɔ ba ɖɔ akpo ce mɛ ní gɔ́ ganjí ! 

Dɔn tó nú mì Mawu Mavɔmavɔ, dɔn tó nú mì ɖó jlɛ̌ jí, ma ɖo xomɛsin jí bó 

dɔn tó nú mì ó, a blǒ mɔ̌ hǔn gbɛ ce vɔ. Amɔ̌, ɖe xomɛsin towe xlɛ́ akɔta e ma 

tunwun we ǎ lɛ́ɛ; ɖe xlɛ́ togun e ma nɔ́ xo mlá nyǐkɔ towe ǎ lɛ́ɛ, ɖó yě gba 

Jakɔ́bu to ɔ́, yě gba to ɔ́ bǐ hánnyá, yě bɛ́ nǔ e ɖo to ɔ́ mɛ lɛ́ɛ bǐ; to ɔ́ jɛ vɔ̌. 

(Jelemíi 10 :24-25) 

Jelemíi ɖɔ agbawungba ɖɔ émí ɖo bǔ xá togun émítɔn bó ná se wǔvɛ́ xá ɛ. É 

tunwun ɖɔ Mawu ná wlí togun tɔn bo cyɔ́n bɔ kanjɔ ná wá yi nɔ tɛn tɔn mɛ kún 

ná fá ɖěbǔ ó. Lo ɔ́, é ɖo nǔbláwǔkúnúmɛ tɔn byɔ́ dó éɖée jí wɛ, bó byɔ́ Mawu ɖɔ 

xomɛsin tɔn ma ɖó dogbó ɔ́ ní kɔn dó babilɔ́nunu e wá zɔn Izlayɛ́li jí lɛ́ɛ jí. 

Wěmata 11 

Xógbe ɖěvo lɛ́ɛ wɛ ɖo wěmata 11 élɔ́ ɔ́ mɛ bó ɖi ée wá yi lɛ́ɛ kpɛɖé. É jló ná cí ɖɔ 

vɔ̌sánú-xwlémawutɔ́ ɖaxó ɔ́ wá yi tɔ́n jɛ sɛ́n wéma ɔ́ jí gúdo wɛ Jelemíi dó wɛn 

élɔ́ lɛ́ɛ. 

Xó e Mawu Mavɔmavɔ ɖɔ nú nyɛ Jelemíi ɖɔ má yi ɖɔ nú togun ɔ́ é ɖíe, é 

ɖɔ: “Xó e un ɖɔ bó dó jɛ akɔ xá mi lɛ́ɛ ɔ́, mi xwédo.” Mawu lɛ́ ɖɔ: “Jelemíi, ɖɔ 

xó énɛ́ lɛ́ɛ nú Judáa ví lɛ́ɛ kpó Jeluzalɛ́munu lɛ́ɛ kpó. (Jelemíi 11 :1-2) 



Akɔ e Mawu jɛ xá Izlayɛ́li ví lɛ́ɛ sín tɔ́gbó lɛ́ɛ hwenu e é kplá sín kannumɔgbénu 

ɖo Ejípu ɔ́, é sín wěgbó wɛ Jelemíi vlɔ́n ɖo fí mɔ̌. Akɔ énɛ́ ɔ́ jí wɛ axɔ́sú Joziyási 

lɔ wá tɛ ɖɛ̌ bó yí gbe ná zaanɖé din wá yi. Gbeyíɖɔ ɔ́ ná gbɔn hwɛnxwi e jí akɔjijɛ 

ɔ́ jínjɔ́n lɛ́ɛ kpɛɖé jí, ɖo tají ɔ́, kancícá e gbɛtɔ́ ɖó ná ɖó xá Mawu kpódó nɔzo tɔn 

kpó é. 

Đɔ nú yě ɖɔ Mawu Mavɔmavɔ, Mawu Izlayɛ́li tɔn ɖɔ: Akɔjijɛ xó élɔ́ ɔ́, mɛ e 

ma na ɖótó ǎ ɔ́, heelú i. Đ'ayǐ ɔ́, un ɖe tɔ́gbó mitɔn lɛ́ɛ sín Ejípu, zo hɛhɛ mɛ. 

Hwenɛ́nu wɛ un ko ɖɔ akɔjijɛ énɛ́ ɔ́ sín xó nú yě. Un ɖɔ nú yě ɖɔ: ‘Mi ɖótó xó 

ce lɛ́ɛ, mi bló nǔ e un ná ɖɔ nú mi lɛ́ɛ. Ényí mi bló ɔ́, mi ná nyí togun ce, bɔ 

un ná nyí Mawu mitɔn. (Jelemíi 11 :3-4) 

Ayǐmɛdɔkun gan e sín akpajlɛ́ è nǎ ɖo fí ɔ́, lě do e kannumɔgbénu e Eblée lɛ́ɛ nɔ 

ɖo xóxó hwenu ɖo Ejípu ɔ́ syɛ́n sɔ ɔ́ dó gesí wɛ é ɖe. Akɔ e Mawu jɛ xá togun ɔ́ é 

ɖó hwɛnxwi ɖé, bó nyí ɖɔ hwenu e yě se tónú nú sɛ́n ɔ́ é wɛ nyɔ̌ná Mawu tɔn ná 

jɛ te. Ényí yě ma ka se tónú ná ǎ ɔ́, nudó ná jɛ túnu tɔn. 

Mɛ e ko se xó Mawu tɔn kpɔ́n lɛ́ɛ bǐ ɔ́, yě ná hwíhwɛ́ yěɖée dó xó ɔ́ glɔ́ abǐ yě ná 

gbɔ ɔ́, yě ɖésúnɔ sí wɛ énɛ́ ɔ́ ɖe. 

Mawu Mavɔmavɔ ɖɔ nú mì ɖɔ: “Judáa ví lɛ́ɛ kpó Jeluzalɛ́munu lɛ́ɛ kpó blá sé 

ɖé. (Jelemíi 11 :9) 

Togun Judáa tɔn ɔ́ húzú hwɛhutɔ́ bǐ bɔ hwɛ wlí i azɔn azɔn atɔn. 

Yě gbɛ́ lɛvɔ́jɔ sín wɛn e dó yě wɛ gbeyíɖɔ Mawu tɔn Jelemíi ɖe, bó syɛ́n lǐn bǐ ɖo 

gbeta yetɔn jí. 

Yě gbɛ́ bǐ ɖɔ nǔmɛsɛn lɛ́ɛ jɛ́n émí ná sá vɔ̌ ná. É nyɔ́ nukún yětɔn mɛ ɖɔ yě ní yí 

fífá ná tíin sín wɛn e dó yě wɛ gbeyíɖɔ enyíi adingbannɔ lɛ́ɛ ɖe é. 

Hú gǎn mɔ̌ ɔ́, Jwifu gǎn numaɖitɔ́ ɖé lɛ́ɛ jɛ akɔ xá yěɖée bó dó alɔ wěma mɛ, bó 

ná sí te dó tito vɔ̌fɔ́n tɔn ɖagbe ɖagbe e axɔ́sú Joziyási bló lɛ́ɛ jí, bó hɛn gblé. 

Judáa e, vodún nabí e a ɖǒ ɔ́, sɔ toxo nabí e a ɖǒ é. Jeluzalɛ́mu li lɛ́ɛ bǐ jí wɛ è 

mɛ vɔ̌sákpe nú vodún Baalu gbɔn, lobo nɔ sá vɔ̌ n'i. Vodún Baalu ɔ́, winnyá 

dó mɛ tɔ́ wɛ. (Jelemíi 11 :13) 



Hunsinsɛn ɔ́ wá dó ɖɔ do sɔ mɔ̌ káká bɔ toxo ɖokpó ɖokpó ɖó nǔmɛsɛn tɔn kpódó 

vɔ̌sákpe tɔn kpó, bɔ è nɔ mɛ ɖó alikpléhɔ̌nkantɛn toxo ɔ́ tɔn dó kpa susu nú 

nǔmɛsɛn énɛ́ ɔ́. Mɔ̌ pɛ́pɛ́ wɛ é lɛ́ ɖe gbɔn éhɔ́nmɛ. 

Mawu ɖɔ: Izlayɛ́li togun e, hwi mɛ e un yí wǎn na ɔ́, a ɖo nǔ ma sɔgbe wa wɛ. Étɛ́ 

a wǎ ba ɖo xwé ce gbe? A vɛdó ɖɔ akpá e a dǒ lɛ́ɛ, abǐ vɔ̌ e a nɔ sá lɛ́ɛ ná zɔ́n bɔ 

awě kún ná xó we ó wɛ sín a? A nǎ gán ɖ'é mɛ wɛ a vɛdó a ? (Jelemíi 11:15) 

Sinsɛn nukún ta tɔn kpowun e bló wɛ Izlayɛ́li ví lɛ́ɛ ɖe ɔ́, Jelemíi kpo ɖo nǔ énɛ́ 

lɛ́ɛ ɖe gba wɛ jɛ́n wɛ. Yě nɔ́ ɖo vɔ̌ sá nú Mawu wɛ, bó ka nɔ́ lɛ́ ɖo hun yětɔn sɛn 

wɛ ganjí kpódó nǔ nyanya yětɔn lɛ́ɛ kpó. 

Mawu Mavɔmavɔ gba nǔ e lin wɛ mɛ ce lɛ́ɛ ɖe ɔ́ sín akpá nú mì. É ɖe nǔ e wa 

wɛ yě ɖe ɖo nǔglɔ́ ɔ́ xlɛ́ mì. (Jelemíi 11 :18) 

Bɛ́ sín fí wɛ Jelemíi ná kɛ nu tɔn bo tínmɛ ɖɔ gbeyíɖɔ Mawu tɔn e émí nyí é ɔ́, 

agbǎgbáɖá wɛ émí sɔ́ gbɛ émítɔn ɖó. Nukɔntɔn ɔ́ ɖíe Jelemíi tínmɛ mɔ̌ e. É ná dó 

fɔ́n mǐ mɛ e ɖo tó ɖó e wɛ lɛ́ɛ bónú mǐ ná ɖo wunzɛn bo mɔ nukúnnú jɛ lě e yě blá 

gbě tɔn ɖɔ émí ná hu i gbɔn ɔ́ wú dɛ̌dɛ̌ wɛ. Nɔví tɔn Anatɔ́ti toxo e mɛ é jɔ ɖe ɔ́ 

mɛ nu lɛ́ɛ ɖésú wɛ ɖo gbě tɔn blá wɛ mɔ̌. 

Lɛ̌ngbɔ́ví ɖɔhun wɛ un cí bɔ yě kplá mì xwe akpákpó jí; un tunwun nǔ nyanya 

e lin dó wǔ ce wɛ yě ɖe lɛ́ɛ ǎ. Yě nɔ́ ɖɔ dó gúdo ce ɖɔ: “Mi wá mǐ gblé gbɛ dó 

nú atín kpó sínsɛ́n tɔn kpó. Mi wǎ mǐ ɖe e sín gbɛ élɔ́ mɛ fí. Mɛ ɖé má sɔ́ flín 

nyǐkɔ tɔn gbeɖé ó. (Jelemíi 11 :19) 

Jelemíi dó wɛn Mawu tɔn lɛ́ɛ gbɔn fí bǐ ɖo axɔ́súɖuta Judáa tɔn ɔ́ mɛ, kpódó tónú 

se nú Mawu kpó. Aklúnɔ ɔ́ ɖɔ n’i ɖɔ : 

Mawu Mavɔmavɔ ɖɔ nú mì ɖɔ: Jlǎ xó énɛ́ lɛ́ɛ bǐ gbɔn Judáa toxo lɛ́ɛ bǐ mɛ, gbɔn 

Jeluzalɛ́mu li lɛ́ɛ bǐ jí, bó ɖɔ: ‘Xó e un ɖɔ bó dó nu alɛ xá mi lɛ́ɛ ɔ́, mi xwédo, bó 

bló bǐ ɖ'é jí. (Jelemíi 11 :6) 

Dandan mɛ ɔ́, yě mɛ ɖé lɛ́ɛ ná kó lɛ́ kɔ wá Mawu gɔ́n kpódó ayixa yětɔn bǐ kpó. 

Amɔ̌ ɖibla togun ɔ́ bǐ tɔn e kpo ɔ́, nú yědɛɛ lɛ́ɛ ɔ́, Jelemíi wɛ nyí nǔ e zɔ́n bɔ ayixa 

yětɔn lɛ́ɛ ɖo hwɛ ɖɔ dó yě wɛ bɔ yě ma vo ǎ é. É ɖo tagba dó nú yě wɛ nyí wɛ xó 

ɔ́ ɖe. 

Ali e yě mɔ bó ná gbɔn dó hɔn sín afɔkú yětɔn mɛ ɔ́ wɛ nyí ɖɔ yě ná hu Jelemíi, 

bónú é bɔ nu ɔ́, xó bǐ ná fó. 



É blá wǔ bó hu ado tawun ɖɔ Jelemíi ɔ́, nɔví tɔn lɛ́ɛ ɖésú wɛ ɖo biba ná hu i wɛ. 

Yě mɛ e nyí xɔ́ntɔn tɔn ɖ’ayǐ bɔ é kpódó yě kpó nɔ wǐnnyáwínnyá mɛ lɛ́ɛ ɔ́, yě wɛ 

ɖo kú tɔn gbé nya wɛ din. Lo ɔ́, ɖi lě e Aklúnɔ Jezu ko tínmɛ gbɔn é jɛ́n wɛ. 

É ɖésú ka ko ɖɔ ɖ'ayǐ ɖɔ mɛɖé kún nɔ sí gbeyíɖɔ Mawu tɔn ɖé ɖo to é ɖésúnɔ tɔn 

mɛ ó. (Jǎan 4 :44) 

Bɔ Klísu ɔ́ ɖésú ɔ́, hwenu e é jlá wɛn Mawu tɔn ɖo sinsɛn Nazalɛ́ti tɔn mɛ, to é 

ɖésúnɔ tɔn mɛ ɔ́, lě e gbɛtɔ́ lɛ́ɛ wa gbɔn bó hu i é wɛ myá nukún nú yě. 

Amɔ̌, Mawu Mavɔmavɔ Nǔbǐwúkpétɔ́, hwɛ ɔ́, hwɛjlɔ́jlɔ́ wɛ a nɔ ɖɔ. A nɔ mɔ 

nǔ jɛ mɛ xomɛ; a nɔ tunwun nǔ e lin wɛ gbɛtɔ́ ɖe ɖo ayi tɔn mɛ é. Mawu 

Mavɔmavɔ, un ná kpɔ́n lě e a nǎ ba hlɔn nú mì gbɔn ɔ́, ɖó hwi wɛ nɔ jɛ hǔn 

dó jǐ ce. (Jelemíi 11 :20) 

Jelemíi ɖo xó sú ylɔ́ Mawu wɛ ɖó akpá e é dó n’i ɖɔ émí ná cyɔ́n alɔ jǐ tɔn é wútu. 

Mawu ná ba hlɔn dó ta tɔn mɛ, ɖó é wɛ è sɔ́ hwǎn gbɔn mɛsɛntɔ́ tɔn gbejínɔtɔ́ ɔ́ jí. 

Anatɔ́tinu lɛ́ɛ ɖo kú ce ba wɛ bó nɔ́ ɖɔ: “Ma ɖɔ xó ɖé nú mǐ bó ɖɔ Mawu 

Mavɔmavɔ wɛ ɖɔ ó, é má nyí mɔ̌ ǎ ɔ́, a nǎ kú ɖo alɔ mǐtɔn mɛ.” Énɛ́ ɔ́ wú wɛ 

Mawu Mavɔmavɔ ɖɔ xó dó yě wú. Mawu Mavɔmavɔ Nǔbǐwúkpétɔ́ ɔ́ ɖɔ: “Éɖíe, 

un ná dɔn tó nú Anatɔ́tinu nɛ́ lɛ́ɛ; dɔ̌nkpɛvú yětɔn lɛ́ɛ ná kú ɖo ahwangbénu; vǐ 

yětɔn súnnu kpó nyɔ̌nu kpó bǐ nǎ kú adɔ. Yě mɛ ɖěbǔ ná gló ǎ. Un ná sɛ́ awě ɖaxó 

ɖokpó dó Anatɔ́tinu lɛ́ɛ xwe e xwe un ná dɔn tó nú yě é. (Jelemíi 11 :21-23) 

Jelemíi dó wɛn e Mawu sɔ́ dó así n’i ɔ́ kpódó gbejíninɔ kpó; lo ɔ́, fún tɔn to wɔ 

hwɛ̌ dó mɔkan mɛ ɖo do tɔn nu. Bɔ é ma nyí Mawu wɛ wá dó afɔ xó ɔ́ mɛ ǎ ɔ́, gbɛ 

tɔn bǐ wɛ ná dɔn cí mɛ. Tónú se nú Mawu hɛn ɔ́, é ná dɔn mɛ dó vɔ̌sísá ɖaxó bǐ ɔ́ 

mɛ. Aklúnɔ Jezu ɖɔ nú ahwanvú tɔn lɛ́ɛ ɖɔ mɛ e jló ná xwedó émí ɔ́ kún ɖó ná yí 

wǎn nú nǔ ɖěbǔ zɛ émí wú ó. 


